
ТАҚРИЗИ
муассисаи пешбар - Донишгоҳи миллии Тоҷикистон ба 
диссертатсияи Шарифзода Наргиса Абдуҷаббор дар 
мавзуи «Ҷомеаи шаҳрвандӣ: ташаккул ва инкишофи он 
дар Ҷумҳурии Тоҷикистон» барои дарёфти дараҷаи 
илмии номзади илмҳои сиёсӣ аз рӯйи ихтисоси 5.6.2 - 
Ниҳодҳо, равандҳо ва технологияҳои сиёсӣ

Мутобиқати мавзуъ ва муҳтавои диссертатсия ба шиносномаи 

ихтисоси илмӣ. Мавзуи кори таҳқиқотии диссертант Шарифзода Наргиса 

Абдуҷаббор дар мавзуи «Ҷомеаи шаҳрвандӣ: ташаккул ва инкишофи он дар 

Ҷумҳурии Тоҷикистон» аз рӯйи мазмун ва мундариҷа ба талаботи 

шиносномаи ихтисоси 5.6.2 - Ниҳодҳо, равандҳо ва технологияҳои сиёсӣ, ки 

дар шиносномаи ихтисосҳои Комиссияи олии аттестатсионии назди 

Президенти Ҷумҳурии Тоҷикистон тасдиқ шудааст, мувофиқат мекунад.

Мубрамии мавзуи (предмет) таҳқиқот. Дар низоми идораи сиёсии 

ҷомеа робитаҳои ҳокимияти давлатӣ ва ҷомеаи шаҳрвандӣ моҳиятан хосияти 

илмиву амалиро касб менамоянд ва ба таҳқиқи илмии масъалаи мазкур 

мубрамияти хоса мебахшад. Аз ҷониби дигар мубрамияти таҳқиқи масъалаи 

ташаккули ҷомеаи шаҳрвандӣ дар шароити Ҷумҳурии Тоҷикистон ва 

вижагиҳои инкишофи он дар он зоҳир мегардад, ки то имрӯз ҷанбаҳои 

гуногуни ташаккул ва рушди ҷомеаи шаҳрвандӣ дар кишвари мо аз ҷониби 

муҳаққиқон ба таври кофӣ ва ҳамаҷониба мавриди омӯзиш қарор 

нагирифтаанд. Бо ҳамин далел, таҳқиқ ва таҳлили амиқи масъалаҳои марбут 

ба ташаккул ва рушди ҷомеаи шаҳрвандӣ, муайян намудани хусусиятҳои 

зуҳур, моҳият ва шаклгирии онҳо ба яке аз масъалаҳои муҳимми рӯз табдил 

ёфтаанд. Хусусан, рушди ҷомеаи шаҳрвандӣ дар шароити ташаккул ва 

таҳкими истиқлолияти сиёсӣ, инчунин дар марҳилаи таҳкими давлатдории



миллӣ, зарурати омӯзиши махсус ва ҳамаҷонибаро тақозо менамояд. Илова 

бар ин, мубрамияти мавзуи диссертатсионӣ дар он ифода меёбад, ки на танҳо 

самтҳои нави рушди ҷомеаи шаҳрвандӣ дар шароити Ҷумҳурии Тоҷикистон 

мавриди таҳқиқ қарор гиранд, балки хусусиятҳои ташаккули равандҳои 

сиёсие, ки дар рушди ҳаёти сиёсии ҷумҳурии соҳибистиқлол ба вуҷуд 

омадаанд, низ мушаххас ва таҳлил карда шаванд.

Дараҷаи асосноккунии гузоришҳои илмӣ, хулосаю пешниҳодот, ки 

дар диссертатсия оварда шудаанд. Асоснокии гузоришҳои илмӣ, хулоса ва 

тавсияҳои пешниҳоднамудаи диссертант бо он далел собит мегардад, ки 

довталаби дараҷаи илмӣ ҳангоми таҳияи рисола, пеш аз ҳама, ба сарчашмаҳо 

ва таҳқиқоти бунёдии олимони ватанӣ ва хориҷӣ такя намудааст. Ҳамзамон, 

дар ҷараёни омӯзиш ва таҳқиқи масъала методҳои умумии маърифати илмӣ, 

аз ҷумла усулҳои таърихӣ, низомнокӣ (системавӣ), таҳлили муқоисавӣ, 

усулҳои мантиқӣ ва дигар равишҳои таҳқиқотӣ ба таври васеъ мавриди 

истифода қарор дода шудаанд, ки ин ба таъмини эътимоднокӣ ва асоснокии 

натиҷаҳои бадастомада мусоидат намудааст.

Навгонии илмии таҳқиқ ва саҳеҳии натиҷаҳои гирифташуда бо 

дарки нуктаҳои зерин муайян гардиданд: Мафҳуми «ҷомеаи шаҳрвандӣ» 

аз нигоҳи этимологӣ ва таърихӣ таҳлил гардида, фаҳмиши муосири он 

муайян ва назарияи мавҷуда гурӯҳбандӣ шудаанд, нақши равандҳои 

модернизатсионӣ, демократикунонӣ, ҳаракатҳои иҷтимоӣ, инчунин таъсири 

глобаликунонӣ ва технологияҳои муосир ба ташаккул ва рушди ҷомеаи 

шаҳрвандӣ асоснок карда шудаанд; хусусиятҳои худидорашавӣ, 

худинкишофёбӣ ва плюрализми он ошкор гардидаанд, хосиятҳои ташаккул 

ва рушди ҷомеаи шаҳрвандӣ дар Тоҷикистон таҳлил шуда, мавҷудияти 

ниҳодҳои анъанавӣ ва таъсири онҳо ба системаи сиёсӣ муайян гардидаанд; 

тамоюли ҳамкорӣ миёни давлат ва ҷомеаи шаҳрвандӣ нишон дода шудааст; 

ҷомеаи шаҳрвандӣ ҳамчун маҷмӯи ниҳодҳои ҷамъиятш ва ғайриҳукуматӣ 

баррасӣ шуда, гуногунрангии сохторию ниҳодии он ва таъсири омилҳои 

эндогенӣ ва экзогенӣ ба рушди он асоснок карда шудаанд; дастовардҳо ва 

мушкилоти рушди ҷомеаи шаҳрвандӣ дар Тоҷикистон муайян гардида, 

таъсири омилҳои иқтисодӣ, иҷтимоӣ, фарҳангӣ ва сиёсӣ ба фаъолияти 

акторҳои ҷомеаи шаҳрвандӣ муқаррар гардидаанд.

Дараҷаи эътимоднокии натиҷаҳои таҳқиқ, дурустӣ ва асоснокии 

натиҷаҳои таҳқиқ. Дараҷаи эътимоднокии натиҷаҳои таҳқиқот ба саҳеҳӣ ва 

дақиқии маълумот, кофӣ будани заминаи маводи таҳқиқотӣ, коркарди илмии 

натиҷаҳо, инчунин ҳаҷму муҳтавои интишорот вобаста мебошад.

Хулоса ва тавсияҳои пешниҳодгардида бар пояи таҳлили амиқи 

натиҷаҳои таҳқиқоти назариявӣ ва таҷрибавӣ таҳия шудаанд, ки эътимоднокӣ 

ва асоснокии онҳоро таъмин менамоянд.

Саҳми шахсии довталаби дарёфти дараҷаи илмӣ. Аз мазмуну 

муҳтавои диссертатсия, гузоришҳо ва интишороти илмии муаллиф бармеояд, 

ки таҳқиқот мустақилона анҷом дода шудааст. Интихоби мавзуъ, муайян 

намудани ҳадафу вазифаҳо, таҳия ва татбиқи равиши методологӣ, ҷамъоварӣ 

ва таҳлили ҳамаҷонибаи маводи таҳқиқотӣ натиҷаи фаъолияти чандинсолаи 

илмии муаллиф ба ҳисоб мераванд.

Ҳамчунин, тамоми марҳилаҳои амалисозии нақшаи корҳои таҳқиқотӣ бо 

иштироки бевоситаи довталаб ва дар асоси пешниҳодҳои илмии ӯ сурат 

гирифтаанд. Хулосаҳо ва тавсияҳои дар диссертатсия ироашуда маҳсули 

таҳқиқоти мустақилонаи унвонҷӯ буда, саҳми шахсии ӯро дар омӯзиши 

масъалаи баррасишаванда инъикос менамоянд.

Нашри натиҷаҳои таҳқиқ дар маҷаллаҳои тақризшавандаи илмӣ. 
Нуктаҳои асосии таҳқиқот дар 6 мақола, ки дар маҷаллаҳои илмии 

тақризшавандаи Комиссияи олии аттестатсионии назди Президенти 

Ҷумҳурии Тоҷикистон ба нашр расидаанд, инъикос ёфтаанд. Ҳамзамон, 

муҳтавои асосии диссертатсия дар 7 конференсияи ҷумҳуриявӣ ва 

байналмилалӣ дар шакли маърӯза аз ҷониби муаллиф пешниҳод гардидаанд. 

Дар интишорот натиҷаҳои муҳимми илмӣ, хулосаҳо ва таврияҳои муаллиф ба 

таври возеҳ таҷассум ёфтаанд.

Арзёбии мазмуни диссертатсия ва дараҷаи ба итмом расидани он. 
Муқаррароти асосӣ, хулосаҳо ва тавсияҳои амалии таҳқиқотро метавон дар 

кори мақомоти муайяни ҳокимияти давлатӣ дар раванди омода намудани 

консепсияҳо ва стратегияҳои минбаъдаи инкишоф ва барномаҳои мақсаднок 

ҳангоми муносибатҳо дар раванди таҳкими робитаҳо бо ниҳодҳои ҷомеаи 

шаҳрвандӣ истифода намуд. Натиҷаҳои мазкурро, инчунин ҳангоми омӯзиши 

предметҳои таълимии мухталифи илмҳои сиёсӣ дар муассисаҳои таҳсилоти 

олии касбӣ ва низоми бозомӯзии кормандони сатҳи гуногун истифода намуд.

Сохтор ва ҳаҷми диссертатсия. Таҳлили мундариҷаи диссертатсия 

нишон медиҳад, ки он аз муқаддима, ду боби асосӣ, шаш зербоб, хулоса ва 

тавсияҳои амалӣ, инчунин рӯйхати адабиёти истифодашуда таркиб ёфтааст. 

Сохтори кор бо риояи пайдарпайии мантиқӣ таҳия гардида, дар доираи ҳар 

як боб ва зербоб масъалаҳо ба таври хоса мавриди таҳлил, баррасӣ ва 

муқоиса қарор гирифтаанд. Дар натиҷа, хулосаҳои аз ҷиҳати илмӣ асоснок ва 

далелнок баён шудаанд.

Ҳаҷми умумии диссертатсия 211 саҳифаи матни компютериро дар бар 

гирифта, рӯйхати адабиёт ва сарчашмаҳои истифодашуда аз 207 номгӯй 

иборатанд.

Дар муқаддима мубрамияти мавзуи таҳқиқот асоснок гардида, дараҷаи 

омӯзиши масъала дар адабиёти илмӣ мавриди таҳлил қарор дода шудааст. 

Ҳамчунин, мақсад ва вазифаҳои таҳқиқот, объект ва предмети он мушаххас 

карда шуда, пояҳои назариявӣ ва методологии таҳқиқот муайян гардидаанд. 

Навгонии илмии таҳқиқот, нуктаҳои ба ҳимоя пешниҳодшуда, аҳаммияти 

назариявӣ ва амалии натиҷаҳо ва сатҳи татбиқи онҳо дар амалия ба таври 

равшан инъикос ёфтаанд.

Боби якуми рисола - «Таълимоти сиёсӣ дар бораи ташаккул ва инкишофи 

ҷомеаи шаҳрвандӣ», ки аз ду зербоб иборат аст, масъалаҳои илмию 

назариявӣ ва методологии таҳқиқи проблемаҳои шуногуни ҷомеаи 

шаҳрвандиро аз нигоҳи консептуалӣ мавриди баррасӣ қарор медиҳад.

4



Дар зербоби якуми боби мазкур - «Асосҳои назариявию методологии 

пажӯҳиши масъалаҳои ҷомеаи шаҳрвандӣ» муаллиф мафҳум, моҳият ва 

хусусиятҳои ташаккули ҷомеаи шаҳрвандиро таҳлил намуда, таъкид 

мекунад, ки ҷомеаи шаҳрвандӣ яке аз зерсистемаҳои мураккаби низоми 

ҷамъиятӣ ба шумор рафта, дорои низоми хоси ташаккул, инкишоф, таназзул 

ва эҳё мебошад. Дар зербоби мазкур диссертант дар асоси андешаҳои 

муҳаққиқони гуногун ба мафҳуми «ҷомеаи шаҳрвандӣ» таваҷҷуҳ зоҳир 

намуда, онро дар сатҳи фаҳми луғавии забонҳои гуногун ва истифодаи 

мафҳуми мазкурро дар фазо ва макони сиёсии кишварҳои мухталиф муайян 

мекунад (с. 26-30). Дар диссертатсия барои дарки ҳамаҷонибаи мафҳуми 

«ҷомеаи шаҳрвандӣ» муносибатҳои аврупоию баҳримиёназаминӣ дар асоси 

андешаҳои Арасту, Ситсерон, Макиавелли, Т. Гоббс, Ш. Монтескё, анъанаи 

хосаи аврупоию баҳримиёназаминӣ, ки аслан дар зери таъсири тамаддуни 

олмонӣ инкишоф ёфтаанд, зери тарҳрезии андешаҳои В. Гумболд, Ф. Гегел, 

К. Маркс, анъанаи либералии англо-амрикоӣ бо назардошти таҳлили 

андешаҳои Ҷ. Локк, А. Смит Т. Пейн ва назария ва амалияи сотсиал- 

демократия дар раванди ташаккули муносибатҳои сифатан нави инкишофи 

сиёсӣ дар Аврупои Ғарбӣ таҳлил ёфта, аз назари муаллиф ба таври системавӣ 

баррасӣ гардиданд.

Дар зербоби дуюми боби якуми рисола таҳти унвони «Хосиятҳои умумӣ 

ва махсуси ташаккули ҷомеаи шаҳрвандӣ дар замони муосир» муаллиф 

таъкид менамояд, ки ҳангоми таҳқиқ ва таҳлили масъалаҳои марбут ба 

ҷомеаи шаҳрвандӣ равишҳо ва консепсияҳои гуногуни назариявӣ истифода 

мешаванд. Ин консепсияҳо аз ҷониби муҳаққиқони алоҳида ва мактабҳои 

гуногуни илмӣ пешниҳод гардида, ҳар кадоми онҳо ба таври хос ба шарҳу 

тавзеҳи моҳият, сохтор ва низоми ташаккули ҷомеаи шаҳрвандӣ равона 

шудаанд. ,

Дар доираи кори диссертатсионӣ заминаҳои гуногуни сиёсӣ, ҳуқуқӣ, 

маънавӣ ва иҷтимоию иқтисодӣ, ки дар раванди ташаккул ва инкишофи 

ҷомеаи шаҳрвандӣ нақши муҳим доранд, мавриди омӯзиш ва таҳлил қарор 

гирифтаанд. Ҳамзамон, хусусиятҳои асосии рушди ҷомеаи шаҳрвандӣ, ки дар 

таъсири омилҳои замонӣ ва маконӣ шакл мегиранд, ба таври муфассал 

таҳқиқ шудаанд. Диссертант таъкид мекунад, ки дар шароити кунунӣ ба 

раванди ташаккул ва инкишофи ҷомеаи шаҳрвандӣ, пеш аз ҳама, равандҳои 

модернизатсионӣ ва демократикунонӣ таъсири назаррас мерасонанд (с.56- 

57). Ҳамчунин, муаллиф зикр менамояд, ки ҳангоми таҳлили ҷанбаҳои 

назариявию методологии масъалаҳои ҷомеаи шаҳрвандӣ дарки амиқи 

хусусиятҳо ва гуногуншаклии ин падида аҳаммияти муҳим дорад. Таҷрибаи 

таърихии рушди ҷомеа нишон медиҳад, ки дар марҳилаҳои гуногуни 

инкишоф тарҳҳои мухталифи ҷомеаи шаҳрвандӣ ба вуҷуд омадаанд. Дар ин 

замина ҳар як кишвар вобаста ба шароити таърихӣ, сиёсӣ, иқтисодӣ ва 

фарҳангии худ хусусиятҳои хоси ташаккули ҷомеаи шаҳрвандиро соҳиб 

гардидааст.

Боби дуюми рисолаи Шарифзода Н. А. - «Ҷомеаи шаҳрвандӣ: мақом ва 

нақши он дар такмили системаи сиёсии Ҷумҳурии Тоҷикистон» ном дошта, 

аз ду зербоб иборат мебошад. Дар зербоби аввали боби мазкур «Хусусиятҳои 

ташаккули ҷомеаи шаҳрвандӣ дар шароити Ҷумҳурии Тоҷикистон ва таъсири 

он ба системаи сиёсӣ» диссертант ба махсусиятҳои рушди сиёсии кишвар ва 

ташаккули системаи нави сиёсӣ дар шароити Ҷумҳурии Тоҷикистон 

аҳаммият додааст. Бо назардошти таҳлили андешаҳои муҳаққиқони тоҷик, ба 

монанди Ш.Ш. Миров, Ш.Солиев, К.Ф. Бобоев ва А.К. Пиров диссертант 

тавонистааст, ки раванди ташаккул ва рушди ҷомеаи шаҳрвандиро дар асоси 

тағйирпазирии системаи сиёсии Тоҷикистон баррасӣ намояд. Раванди 

ташаккули бомуваффақият ва монеаҳо дар рушди ҷомеаи шаҳрвандӣ 

мавриди баррасӣ қарор гирифтаанд. Ҳамзамон дар зербоби мазкур таҳкими 

ташаккули ҷомеаи шаҳрвандӣ дар заминаи қабули Қонунҳои Ҷумҳурии 

Тоҷикистон «Дар бораи иттишодиянюи ҷамъиятӣ» ва «Дар бораи ҳизбҳои 

сиёсӣ», мавҷудияти синфи миёна ва инкишофи раванди демократикунонии 

системаи сиёсӣ мавриди таҳқиқ қарор гирифтанд.

Дар зербоби дуюми боби дуюм - «Ҳамкории ниҳодҳои ҷомеаи шаҳрвандӣ 

бо мақомоти давлатӣ дар Тоҷикистон ва нақши онҳо дар таҳкими системаи 

сиёсӣ» аз ҷониби муаллиф таъкид мегардад, ки ҳамкории мутақобилаи 

ниҳодҳои ҷомеаи шаҳрвандӣ ва мақомоти давлатӣ ба фаъолият ва рушди 

онҳо таъсири судманд расонида, суботи иҷтимоию сиёсии ҷомеа, пешрафти 

онро таъмин менамояд. Дар ин маврид, ба андешаи муаллиф ҷомеаи 

шаҳрвандӣ омили муҳимми таъмини тавозуни ҳокимияти давлатӣ буда, 

тавассути иштирок дар интихобот, раъйпурсӣ ва ташаккули афкори ҷамъиятӣ 

амал мекунад ва ниҳодҳои ҷомеаи шаҳрвандӣ барои фаъолияти самаранок бо 

мақомоти давлатӣ ҳамкорӣ менамоянд. Дар маҷмуъ, дар зербоби мазкур 

ҳамкории ниҳодҳои ҷомеаи шаҳрвандӣ, аз қабили ҳизбҳои сиёсӣ, 

иттиҳодияҳои ҷамъиятӣ бо мақомоти давлатӣ баррасӣ гардидааст.

Боби сеюми диссертатсия - «Махсусияти фаъолияти ниҳодҳои ҷомеаи 

шаҳрвандӣ дар Тоҷикистон: мушкилот ва дурнамои инкишоф» ба фаъолияти 

акторҳои ҷомеаи шаҳрвандӣ ва дурнамои рушди онҳо бахшида мешавад.

Дар зербоби аввали боби сеюм - «Навъҳо ва шаклҳои ниҳодҳои ҷомеаи 

шаҳрвандӣ ва махсусияти фаъолияти онҳо дар шароити Ҷумҳурии 

Тоҷикистон» муаллиф ба хусусиятҳои муҳимми ташаккул ва рушди ҷомеаи 

шаҳрвандӣ дар Тоҷикистон гуногунии таркиби ниҳодии он таваҷҷуҳи хоса 

зоҳир менамояд. Ба андешаи ӯ дар кишвар ниҳодҳои гуногуни ҷомеаи 

шаҳрвандӣ фаъолият доранд, ки онҳоро шартан ба ду гурӯҳ ҷудо мекунанд. 

Ба гурӯҳи аввал ниҳодҳои анъанавӣ, аз қабили маҳалла, ҷамоат, пайвандҳои 

хешовандӣ, ҳашар ва масҷид дохил мешаванд. Ин ниҳодҳо аз фарҳанг ва 

анъанаҳои миллӣ сарчашма гирифта, муддати дароз дар ҳаллу фасли 

масъалаҳои иҷтимоӣ нақши муҳим мебозанд. Ба гурӯҳи дуюм ниҳодҳои 

муосири ҷомеаи шаҳрвандӣ дохил мешаванд, аз ҷумла созмонҳои 

ғайриҳукуматӣ, ҳизбҳои сиёсӣ, ширкатҳо,ассосиатсияҳо, хазинаҳо ва дигар 

иттиҳодияҳои ҷамъиятӣ. Ташаккули онҳо дар Тоҷикистон, асосан ба охири 

солҳои 80-уми асри XX рост меояд. Он замонест, ки ниҳодҳо ва 

иттиҳодияҳои ғайриҳукуматӣ барои ҳимояи манфиатҳои шаҳрвандон ба 

вуҷуд омаданд. Инчунин, дар зербоби мазкур гурӯҳбандии фаъолияти 

иттиҳодияҳои ҷамъиятиро дар шароити Тоҷикистон дар асоси санадҳои 

меъёриву ҳуқуқӣ нишон дода шудаанд, ки дар таҳқиқи масъалаи 

баррасишаванда мақоми сазоворро зам менамояд (с. 142).

Дар зербоби дуюми боби сеюми диссертатсия - «Дурнамои инкишофи 

ҷомеаи шаҳрвандӣ дар Тоҷикистон» диссертант қайд мекунад, ки дар замони 

муосир мавҷудият ва фаъолияти озоди ниҳодҳои ҷомеаи шаҳрвандӣ чун 

шароит ва аломати муҳимми демократияи инкишофёфта ва босубот ба ҳисоб 

рафта, ҷомеаи шаҳрвандӣ барои риояи принсипҳои асосии демократия чун 

озодӣ ва баробарҳуқуқӣ шароити заруриро бунёд месозад (с. 158 ). Муаллиф 

таъкид менамояд, ки ҷавҳари асосии рушди ҷомеаи шаҳрвандӣ дар шароити 

Тоҷикистон, пеш аз ҳама, ба рушди устувори низоми давлатдории миллӣ 

иртиботи зич дорад. Ин марҳила яке аз давраҳои муҳимми таърихӣ дар 

ташаккул ва таҳкими давлати муосири Тоҷикистон ба шумор меравад. Дар ин 

раванд ба инобат гирифтани урфу одат, арзишҳо ва анъанаҳои давлатдории 

миллӣ, инчунин истифодаи оқилонаи онҳо дар шароити фаъолнокии сиёсии 

шаҳрвандон аҳаммияти хос доранд. Ҳамзамон, давлат тавассути ҳифз ва 

кафолати ҳуқуқу озодиҳои инсон, ҳам дар сатҳи фардӣ ва ҳам дар сатҳи 

ҷамъиятӣ, барои рушд ва таҳкими ҷомеаи шаҳрвандӣ шароити мусоид 

фароҳам меорад.

Хулосаву натиҷаҳо ва тавсияҳои пешниҳод намудаи муаллиф аҳаммияти 

муҳимми илмию назариявӣ ва амалиро соҳибанд, зеро онҳо барои муайян 

кардани самтҳои асосии рушди ҷомеаи шаҳрвандӣ дар Ҷумҳурии 

Тоҷикистон, роҳ ва воситаҳои такмили онҳо мусоидат менамоянд.

Мутобиқати барасмиятдарории диссертатсия ба талаботи 

Комиссияи олии аттестатсионии назди Президенти Ҷумҳурии 

Тоҷикистон. Диссертатсияи довталаби дараҷаи илмӣ бо риояи талаботи 

Комиссияи олии аттестатсионии назди Президенти Ҷумҳурии Тоҷикистон ба 

расмият дароварда шудааст. Диссертант ҳангоми таҳияи кори таҳқиқотӣ 

талаботи «Дастурамал оид ба тартиби барасмиятдарории диссертатсия, 



автореферати диссертатсия ва дигар маводи илмӣ»-ро, ки бо фармоиши 

раиси Комиссияи олии аттестатсионии назди Президенти Ҷумҳурии 

Тоҷикистон аз 27 декабри соли 2024, №493 тасдиқ шудааст, пурра ба инобат 

гирифтааст.

Мутобиқати тахассуси илмии довталаб ба дараҷаи илмӣ. Ихтисоси 

илмии довталаби дараҷаи илмӣ ба тахассуси илмии дархостшаванда 5.6.2 - 

Ниҳодҳо, равандҳо ва технологияҳои сиёсӣ мувофиқат мекунад.

Таҳқиқи диссертатсия аз ин ҷиҳат қобили дастгирӣ мебошад, ки ба 

талаботи бандҳои 31-33-и «Тартиби додани дараҷаҳои илмӣ», ки бо қарори 

Ҳукумати Ҷумҳурии Тоҷикистон аз 30.06.2021, №267 тасдиқ шудааст, 

мувофиқ мебошад. Диссертант тавонистааст сохтори кори таҳқиқотии худро 

ба таври мантиқӣ ва асоснок таҳия намояд. Объект ва предмети таҳқиқ дар 

алоқамандии зич бо мавзуи таҳқиқ муайян гардида, вазифаҳои таҳқиқот бо 

ҳадафи асосии кор ва нуктаҳои ба ҳимоя пешниҳодшаванда ҳамоҳанг 

мебошанд. Ҳамзамон, навгониҳои илмии таҳқиқ ба таври мушаххас баён 

гардида, бо истифода аз методологияи илмӣ мавриди таҳлил, баррасӣ ва 

натиҷагирӣ қарор гирифтаанд. Дар ҳамаи бахшҳо ва қисмҳои диссертатсия 

пайдарпайии мантиқии андешаҳо риоя шуда, хулосаҳо ва дидгоҳҳои 

пешниҳоднамудаи диссертант асоснок ва дорои хусусияти илмӣ мебошанд. 

Бо дарназардошти гуфтаҳои боло, диссертатсияро метавон ҳамчун кори 

илмии анҷомёфта ва дорои мазмуну муҳтавои илмӣ арзёбӣ намуд.

Эродҳо ва ҳолатҳои баҳсталаб. Дар баробари дастовардҳо ва натиҷаҳои 

илмии бадастомада, дар диссертатсияи Шарифзода Н.Ҷ. баъзе камбудиҳо низ 

мушоҳида мегарданд, ки баррасӣ ва бартараф намудани онҳо метавонанд 

барои такмили минбаъдаи фаъолияти илмӣ-таҳқиқотии диссертант мусоидат 

намоянд. Аз ҷумла:

1. Ба масъалаҳои назариявии таҳқиқи ҷомеаи шаҳрвандӣ дар бобҳои 

дуюм ва сеюми диссертатсия бештар аҳаммият дода шудааст. Ба диссертант 

зарур буд, ки бештар ба фаъолияти амалии ниҳодҳои ҷомеаи шаҳрвандӣ дар 

Тоҷикистон таваҷҷуҳ зоҳир менамуд.

2. Дар диссертатсия ба таҷрибаи ташаккули ҷомеаи шаҳрвандӣ дар 

мисоли кишварҳои аврупоӣ аҳамият дода намешавад, зеро назарияи илмӣ дар 

асоси рушди ҷомеаи шаҳрвандӣ, принсипҳои демократӣ ва системаи сиёсии 

муосир маҳз бо таҷрибаи онҳо алоқаманд аст. Аз ин рӯ, барои диссертант 

барои муқоиса бо раванди рушди ҷомеаи шаҳрвандӣ дар кишварҳои дигар ва 

дарки бештари масъала чунин муносибати илмӣ муҳим буд.

3. Дар кори илмӣ ба фаъолияти унсурҳои муҳимми ҷомеаи шаҳрвандӣ, 

ба монанди ВАО, иттифоқҳои касаба ва низоми худидоракунии маҳаллӣ 

таваҷҷуҳи хоса зоҳир карда нашудааст, зеро онҳо дар робита бо ҳокимияти 

давлатӣ бештар фаъолият намуда, нақши муассирро дар муносибати 
байниҳамдигарии ҷомеаву ҳокимият доранд.

4. Диссертант ба масъалаҳои ҳамкории ҳокимияту ҷомеаи шаҳрвандӣ, ки 

дар заминаи ташаккули ҳукумати электронӣ ва татбиқи мунтазами он ба амал 

меоянд, аҳаммияти зарурӣ надодааст. Зеро дар шароити кунунии Тоҷикистон 

масъалаи мазкур нақши меҳвариро дар таҳкими фаъолияти ҷомеаи 

шаҳрвандӣ ва ҳокимияти давлатӣ мебозад ва метавонад барои ташаккули он 

натиҷаҳои самаранок низ ба бор оварад.

Эродҳои баёнгардида хусусияти бунёдӣ надошта, арзиши назариявию 

амалии диссертатсияро кам намегардонанд.

Диссертатсия таҳқиқоти илмии мустақилона анҷомёфта буда, 

навгониҳои зарурии илмӣ ва амалиро дар худ таҷассум менамояд. 

Автореферат, ки мазмуни диссертатсияро инъикос менамояд, ба талаботи 

«Тартиби додани дараҷаҳои илмӣ», ки бо қарори Ҳукумати Ҷумҳурии 

Тоҷикистон аз 30.06.2021, №267 тасдиқ шудааст, ҷавобгӯ мебошад.

Хулосаи умумӣ оид ба диссертатсия. Диссертатсияи Шарифзода 

Наргиса Абдуҷаббор дар мавзуи «Ҷомеаи шаҳрвандӣ: ташаккул ва инкишофи 

он дар Ҷумҳурии Тоҷикистон» барои дарёфти дараҷаи илмии номзади 

илмҳои сиёсӣ аз рӯйи ихтисоси 5.6.2 - Ниҳодҳо, равандҳо ва технологияҳои 

сиёсӣ дар сатҳи зарурии илмӣ анҷом ёфта, аз ҷиҳати мазмун ба талаботи 

муқарраргардида мувофиқ мебошад ва муаллифи он барои дарёфти дараҷаи 

илмии номзади илмҳои сиёсӣ сазовор аст.

Тақризи муассисаи пешбар дар асоси муқаррароти бандҳои 76-79 ва 81-и 

«Тартиби додани дараҷаҳои илмӣ», ки бо қарори Ҳукумати Ҷумҳурии 

Тоҷикистон аз 30.06.2021, №267 тасдиқ гардидааст, таҳия ва пешниҳод 

шудааст.

Тақриз аз ҷониби доктори илмҳои сиёсӣ, профессори кафедраи 

сиёсатшиносии ДМТ Г.Н. Зокиров омода гардидааст.

Тақриз дар ҷаласаи кафедраи сиёсатшиносии ДМТ аз 04.03.2026, 

протоколи №9 муҳокима ва тасдиқ шудааст.

Дар ҷаласа 10 нафар омӯзгорони кафедраи мазкур иштирок доштанд. 

Натиҷаи овоздиҳӣ: «тарфдор» - 10 нафар, «мукобил» - нест, «бетараф» - 

нест.

Раиси ҷаласа:
доктори илмҳои сиёсӣ, профессор, 
мудири кафедраи сиёсатшиносии ДМТ

Эксперт:
доктори илмҳои сиёсӣ, профессори 
кафедраи сиёсатшиносии ДМТ

Котиби ҷаласа: 
дотсенти кафедраи 
сиёсатшиносии ДМТ

Шодихонзода Э.Ш.

Исаев У.У.

Имзоҳои Н.С. Муродова, Г.Н 
У.У. Исаевро тасдиқ мена^ода: 
Сардори раёсати кадрҳо ва; 
Донишгоҳи миллии Тоҷик

Суроғаи муассисаи пешбар: 
734025, Ҷумҳурии Тоҷикистон, 
ш. Душанбе, хиёбони Рӯдакӣ, 17. 

